
Mga Kasunduan sa Sugal ng Indiyan.  Reperendum.
Ang botong "Oo" ay nag-aaproba, at ang botong "Hindi" ay tumatanggi, isang batas na:
•	 Nagpapatibay sa mga kasunduan sa sugal na pantribo sa pagitan ng estado at ng North Fork Rancheria ng mga Indiyang 

Mono at ng Tribong Wiyot.
•	 Nag-aalis ng mga partikular na proyekto na may kaugnayan sa pagsasagawa ng mga kasunduan o mga susog sa mga 

kasunduan mula sa saklaw ng Batas sa Kalidad ng Kapaligiran ng California.

Buod ng Tantiya ng Pambatasang Manunuri sa Netong Epekto sa Pananalapi ng Estado at Lokal na Pamahalaan:
•	 Isang-beses na mga pagbabayad na nasa pagitan ng $16 na milyon at $35 milyon mula sa tribo ng North Fork sa mga lokal 

na pamahalaan sa lugar ng County ng Madera upang tugunan ang mga gastos na may kaugnayan sa pagpapatakbo ng isang 
bagong kasino.

•	 Mga taunang pagbabayad sa 20-taong panahon na pangkaraniwang mga $10 milyon mula sa tribo ng North Fork sa 
estado at mga lokal na pamahalaan sa lugar ng County ng Madera upang tugunan ang mga gastos na may kaugnayan sa 
pagpapatakbo ng isang bagong kasino.

•	 Tumaas na kita mula sa pag-unlad ng pangkabuhayan sa lugar ng County ng Madera na pangkaraniwang nababawasan ng 
mga pagkawala ng kita mula sa nabawasang aktibidad na pangkabuhayan sa mga nakapaligid na lugar.

Batayan
Noong Hunyo 2013, ipinasa ng Lehislatura ang AB 

277, na nag-aproba sa mga kasunduan sa sugal ng tribo 
sa pagitan ng estado at ng North Fork Rancheria ng mga 
Indiyang Mono at Tribong Wiyot. Sa ilalim ng Saligang-
batas ng Estado, ang pinagtibay na batas ay 
pangkaraniwang maihaharap sa mga botante bilang isang 
reperendum upang malaman kung ito ay magkakabisa. 
Ang proposisyong ito ay isang reperendum sa AB 277. 
Kung aprobahan ng mga botante ang Proposisyon 48, 
ang mga kasunduan sa sugal sa pagitan ng estado at ng 
dalawang tribo ay magkakabisa.

Sugal ng Indiyan sa California
Pederal na Awtorisasyon. Ang mga tribong Indiyan ay 

nagtataglay ng espesyal na katayuan sa ilalim ng pederal 
na batas. Sa partikular, ang mga tribo ay may mga tiyak 
na karapatan na pamahalaan ang mga sarili nang walang 
panghihimasok mula sa mga estado. Bilang resulta, ang 
pangangasiwa ng estado sa mga kasino ng tribo at ibang 
mga aktibidad ay pangkaraniwang limitado sa kung ano 
ang ipinahintulot sa ilalim ng (1) pederal na batas at (2) 
pederal na inaprobahan na mga kasunduan sa pagitan ng 
mga tribo at isang estado. Halimbawa, ang pederal na 
batas ay nagpapahintulot sa pederal na kinikilalang mga 
tribo na magpatakbo ng mga kasino na nag-aalok ng mga 
partikular na uri ng mga sugal (tulad ng slot machines) sa 

Pagsusuri ng Pambatasang Manunuri
mga lupang Indiyan sa mga estado na nagpapahintulot 
ng mga naturang sugal. Ang pederal na pamahalaan ay 
pangkaraniwang nagbibigay-kahulugan sa mga lupang 
Indiyan bilang mga lupa ng reserbasyon o mga lupang 
hinahawakan ng U.S. para sa kapakinabangan ng isang 
tribong Indiyan. Gayunman, ang pederal na batas ay 
pangkaraniwang nagbabawal sa sugal sa lupa na nakuha 
at ipinagkatiwala para sa isang tribong Indiyan pagkaraan 
ng ika-17 ng Oktubre, 1988. May ilang mga eksepsiyon 
sa tuntuning ito. Halimbawa, ang sugal sa bagong 
kuhang lupa ay ipinahihintulot kung ang pederal na 
pamahalaan ay nagpasiya na ang sugal sa lupa ay 
makakabuti sa tribo at hindi makakapinsala sa 
nakapaligid na komunidad. Ang Gobernador ng estado 
kung saan matatagpuan ang lupa ay dapat na pormal na 
sumang-ayon sa desisyon ng pederal na pamahalaan.

 Kapag ang isang tribo ay gustong mag-alok ng sugal sa 
lupang ito, ang pederal na batas ay nag-aatas na ang 
estado ay makipag-unawaan para sa isang kontrata (kilala 
bilang "kasunduan ng tribo-estado") sa tribo na 
tumutukoy kung paano isasagawa at pangangasiwaan ang 
sugal. Ang kasunduang ito ay dapat aprobahan ng 
pederal na pamahalaan.

Awtorisasyon at Pangangasiwa ng Estado. Ang 
Proposisyon 1A, inaprobahan ng mga botante ng 
California noong 2000, ay nagsusog sa Saligang-batas ng 
California upang pahintulutan ang mga tribong Indiyan 

na mag-alok ng slot machines, mga larong loterya, at 
mga partikular na uri ng larong baraha sa lupang 
Indiyan. Sa ilalim ng Proposisyon 1A, ang isang tribo ay 
maaaring magbukas ng isang kasino na nag-aalok ng mga 
sugal na ito kung (1) ang Gobernador at ang tribo ay 
sumang-ayon sa isang kasunduan, (2) inaprobahan ng 
Lehislatura ang kasunduan, at (3) inaprobahan ng 
pederal na pamahalaan ang kasunduan. Sa ngayon, ang 
Gobernador, Lehislatura, at ang pederal na pamahalaan 
ay nag-aproba sa mga kasunduan sa 72 ng 109 na pederal 
na kinikilalang tribo ng estado. Sa kasalukuyan, 58 tribo 
ang nagpapatakbo ng 59 na kasino.

Ang mga kasunduan sa pagitan ng estado at tribo ay 
tumutukoy sa kung paano maaaring pangasiwaan ng 
estado ang mga kasino ng tribo. Halimbawa, ang mga 
kasunduan ay pangkaraniwang nagpapahintulot sa mga 
opisyal ng estado na bisitahin ang mga pasilidad ng 
kasino, siyasatin ang mga rekord ng kasino, at tiyakin na 
ang mga tribo ay nakakatugon sa mga iniaatas ng 
kanilang mga kasunduan. Bilang karagdagan, ang mga 
kasunduan ay pangkaraniwang nag-aatas sa mga tribo na 
gumawa ng mga partikular na pagbabayad sa estado para 
sa mga partikular na layunin. Ang mga pagbabayad na 
ito ay pangunahing ginagawa sa dalawang pondo ng 
pamahalaan ng estado:

•	 Ipinagkakatiwalang Pondo ng Pagbahagi ng Kita 
(RSTF). Ang mga pondo na idinedeposito sa RSTF 
ay hindi sumusuporta sa alinmang mga programa ng 
estado. Sa halip, ang mga pondo ay kasalukuyang 
ipinamamahagi sa 73 pederal na kinikilalang tribong 
Indiyan sa estado na hindi nagpapatakbo ng mga 
kasino o nagpapatakbo ng mga kasino na may mas 
mababa kaysa 350 slot machines. Ang bawat isa ng 
mga tribong ito ay maaaring tumanggap ng 
$1.1 milyon taun-taon mula sa pondo.

•	 Espesyal na Pondo ng Pamamahagi (SDF). Ang 
mga pondong idineposito sa SDF ay ginagamit para 
sa iba't ibang mga layunin na may kaugnayan sa 
sugal, kabilang ang: (1) pagtiyak na ang mga iniaatas 
na pagbabayad mula sa RSTF ay ginagawa, (2) 
pagpopondo sa mga programa upang tulungan ang 
mga taong may mga problema sa pagsusugal, (3) 
pagbabayad ng mga gastos sa pangangasiwa ng mga 
kasino ng tribo, at (4) paggawa ng mga gawad sa mga 
lokal na pamahalaan na apektado ng mga kasino ng 
tribo.

Mga Pinakahuling Kasunduan sa North Fork at Wiyot
Ang estado ay nakipag-unawaan para sa mga 

kasunduan sa dalawang tribo.. Ang kasunduan sa North 
Fork ay nagpapahintulot sa kanila na simulan ang sugal 
sa County ng Madera. Ang kasunduan sa Wiyot ay 
pumipigil sa sugal sa kanilang lupa ng tribo sa County ng 
Humboldt, pero nagpapahintulot sa tribo na tumanggap 
ng isang bahagi ng kitang nalikha ng kasino ng North 
Fork.

Pag-aproba sa Sugal sa Lugar ng North Fork. Noong 
2005, ang North Fork ay nagsumite ng isang kahilingan 
sa pederal na pamahalaan na kumuha at ipagkatiwala ang 
humigit-kumulang na 305 akre ng lupa sa County ng 
Madera para sa sugal. (Ang lupang ito ay matatagpuan 
humigit-kumulang na 38 milya mula sa reserbasyon ng 
tribo.) Noong 2011, ipinasiya ng pederal na pamahalaan 
na ang sugal sa iminungkahing lugar ay makakabuti sa 
tribo at hindi makakapinsala sa nakapaligid na 
komunidad. Ang Gobernador ay pormal na sumang-
ayon sa desisyon ng pederal na pamahalaan noong 
Agosto ng 2012. Ang lupa ay inilagay sa pederal na 
pagkakatiwala sa huling bahagi ng taong iyon.

Mga Kasunduang Inaprobahan ng Gobernador at 
Lehislatura. Gaya ng iniaatas sa pederal na batas, ang 
Gobernador ay nakipag-unawaan at pumirma sa mga 
kasunduan ng tribo-estado sa (1) North Fork noong 
ika-31 ng Agosto, 2012 at sa (2) Wiyot noong ika-20 ng 
Marso, 2013. Ang bawat kasunduan ay magkakabisa para 
sa 20 taon—hanggang ika-31 ng Disyembre, 2033. 
Noong Hunyo 2013, ipinasa ng Lehislatura ang AB 277, 
na nag-aaproba sa parehong mga kasunduan gayon din sa 
iba't ibang memorandum ng pagkakaunawaan (mga 
MOU) sa pagitan ng North Fork at ng estado at mga 
lokal na pamahalaan. Pinirmahan ng Gobernador ang 
panukalang-batas noong Hulyo 2013.

Inaprobahan ng Pederal na Pamahalaan ang mga 
Kasunduan. Pagkatapos aprobahan ang AB 277, ang 
pederal na pamahalaan ay nag-isyu ng panghuling pag-
aproba ng kasunduan sa North Fork noong ika-22 ng 
Oktubre, 2013 at ng kasunduan sa Wiyot noong ika-6 
ng Setyembre, 2013.

Ang mga Kasunduan at mga MOU ay Naghihintay 
ng Reperendum. Ang Panukalang-batas 277 ng 
Asembleya ay dapat nagkabisa noong ika-1 ng Enero, 
2014. Gayunman, dahil sa proposisyong ito, isang 
reperendum sa AB 277, ang panukalang-batas ay 
"pinaghintay" bago magkabisa. Kung aprobahan ng mga 

botante ang Proposisyon 48, ang mga kasunduan sa sugal 
sa pagitan ng estado at ng dalawang tribo ay 
magkakabisa.

Mungkahi
Kung aprobahan, ang proposisyong ito ay 

magpapahintulot sa AB 277, ang mga kasunduan ng 
tribo-estado sa North Fork at Wiyot at ang mga MOU sa 
pagitan ng tribo at iba't ibang mga ahensiya ng 
pamahalaan, na magkabisa. Ito ay magpapahintulot sa 
North Fork na sumulong sa konstruksiyon at 
pagpapatakbo ng isang bagong kasino. Ang Wiyot ay 
pagbabawalan din na magsagawa ng sugal sa kanilang 
lupa ng tribo. Bilang karagdagan, anumang mga ahensiya 
ng estado o lokal na pamahalaan na tumutulong sa 
konstruksiyon ng kasino ng North Fork (tulad ng sa 
pamamagitan ng konstruksiyon ng isang daan patungo sa 
kasino) ay palilibrihin sa mga partikular na regulasyon na 
pangkapaligiran.

Kung ang proposisyong ito ay tanggihan ng mga 
botante, ang North Fork ay hindi makakasulong sa 
konstruksiyon at pagpapatakbo ng isang bagong kasino 
maliban kung ang isang bagong kasunduan ay aprobahan 
ng estado at ng pederal na pamahalaan. Ang Wiyot ay 
magiging malayang makipag-unawaan para sa isang 
bagong kasunduan sa estado para sa mga aktibidad ng 
sugal sa mga lupa ng tribo nito.

Sa ibaba, tinatalakay namin ang mga pangunahing 
tadhana ng mga partikular na kasunduan at ng kaugnay 
na mga MOU.

Ang Tribong North Fork ay Maaaring Magtayo at 
Magpatakbo ng Kasino. Ang kasunduan sa North Fork 
ay nagpapahintulot sa tribo na magtayo at magpatakbo 
ng isang kasino na hanggang 2,000 slot machines sa lupa 
na tinanggap sa pederal na ipinagkakatiwala para sa 
sugal. Ang kasino ay itatayo sa kanluran ng Highway 99 
ng Estado sa County ng Madera, gaya ng ipinakikita sa 
Pigura 1. Maraming kasino ng tribo at di-tribong silid ng 
baraha na malapit sa iminumungkahing lugar. Sa mga 
kalapit na kasino ng tribo, tatlo sa mga ito ang 
nagpapatakbo ng katulad na bilang ng slot machines gaya 
ng nakaplano para sa kasino ng North Fork. Kung sa 
hinaharap ang estado ay nagpahintulot sa isa pang 
tribong Indiyan na nasa loob ng 60-milya sa radyus ng 
lugar ng North Fork na magpatakbo ng higit sa 
2,000 slot machines, ang tribong North Fork ay 
pahihintulutang magpatakbo ng ganitong mas mataas na 
bilang ng slot machines.

Ang Tribong Wiyot ay Hindi Maaaring Magtayo ng 
Kasino. Ang Wiyot ay nag-aari ng lupang malapit sa 
Pambansang Kanlungan ng Ligaw na Buhay sa 
Humboldt Bay. Ang estado ay nagpahayag ng pag-aalala 
sa kasunduan sa Wiyot na ang isang kasino sa lupang ito 
ay magkakaroon ng negatibong epekto sa kapaligiran. 
Samakatwid, ang kasunduan ay nagbabawal sa mga 
aktibidad na sugal sa lupa ng tribo. Bilang kapalit, ang 
Wiyot ay tatanggap ng 2.5 porsiyento hanggang 3.5 
porsiyento ng taunang netong kita sa slot machine mula 
sa kasino ng North Fork. (Ang aktuwal na persentahe ay 
depende sa dami ng netong kita ng slot machine na 
nalikha ng kasino.) Tinatantiya ng North Fork na ito ay 
magbabayad sa Wiyot ng pangkaraniwang mga $6 na 
milyon taun-taon sa 20 taon ng kasunduan. Ang 
kasunduan sa Wiyot ay kabilang din ang iba't ibang mga 
tadhanang pampangasiwaan at pambatas na may 
kaugnayan sa mga pagbabayad na ginagawa sa tribo.

Mga Pagbabayad sa Estado. Ang kasunduan sa North 
Fork ay nag-aatas na ang tribo ay gumawa ng mga 
taunang pagbabayad sa RSTF. Ang mga aktuwal na 
pagbabayad ay depende sa taunang netong kita sa slot 
machine ng kasino at sa kabuuang halaga ng mga 
pagbabayad na ginagawa ng North Fork sa ibang mga 
entidad, lokal na pamahalaan, at tribo. Tinatantiya ng 
North Fork na ang kabuuang mga pagbabayad sa RSTF 
ay pangkaraniwang mga $15 milyon taun-taon sa buong 
buhay ng kasunduan. Lahat ng mga pagpopondong ito 
ay ilalaan nang tuwiran sa ibang mga tribo sa California. 
Ang kasunduan ay nag-aatas din sa North Fork na 
gumawa ng mga pagbabayad sa SDF, unang-una upang 
saklawin ang tumaas na mga gastos ng estado sa 
pangangasiwa at problema sa pagsusugal. Bilang 
karagdagan, pagkatapos ng pakikipag-unawaan para sa 
isang kasunduan sa North Fork, ang Kagawaran ng 
Transportasyon ng California (Caltrans) ay tatanggap din 
ng pagbabayad para sa anumang mga serbisyong may 
kaugnayan sa transportasyon na ipinagkakaloob. 
Tinatantiya ng North Fork na ang mga pagbabayad sa 
SDF ay pangkaraniwang mga $1.5 milyon sa isang taon 
sa buong buhay ng kasunduan.

Mga Pagbabayad sa mga Lokal na Pamahalaan. Ang 
kasunduan at ang kaugnay na mga MOU ay nag-aatas sa 
North Fork na gumawa ng isang-beses at taunang mga 
pagbabayad sa mga lokal na pamahalaan sa lugar ng 
County ng Madera upang mapagaan ang posibleng mga 
epekto ng kasino sa lokal na komunidad. (Para sa mas 

detalyadong impormasyon tungkol sa mga pagbabayad 
na ito, mangyaring tingnan ang kalapit na kahon.)

Mga Pagbabayad sa Ibang mga Tribo. Gaya ng 
tinalakay sa itaas, ang kasunduan sa North Frok ay 
tumutukoy na ang Wiyot ay tatanggap ng isang bahagi 
ng netong kita sa slot machine ng North Fork. Bilang 
karagdagan, bilang pagkilala sa epektong pangkabuhayan 
ng bagong kasino sa kalapit na Chukchansi Gold Resort 
and Casino, ang kasunduan ay nag-aatas ng (1) mga 
pagbabayad sa Picayune Rancheria ng mga Indiyang 
Chukchansi hanggang ika-30 ng Hunyo, 2020 
(tinatantiya ng North Fork na may kabuuan na mga 
$25 milyon), at (2) ipagpaliban ng North Fork ang 
pagbubukas ng anumang hotel sa kasino hanggang 
pagkaraan ng ika-1 ng Hulyo, 2018. Gayunman, ang 
North Fork ay kailangan lamang sumunod sa mga 
iniaatas na ito kung hindi sasalungatin ng Chukchansi 
(tulad ng sa pamamagitan ng paglolobi o sa mga 

hukuman) ang kakayahan ng North Fork na magbukas 
ng isang kasino sa iminumungkahing lugar. Dahil 
sinalungat ng Chukchansi ang kasunduan sa iba't ibang 
mga paraan, anyong ang mga iniaatas ay hindi paiiralin.

Ibang mga Iniaatas. Sa kasunduan sa North Fork ay 
kabilang ang maraming iniaatas na nauukol sa mga 
pagpapatakbo ng kasino. Halimbawa, may mga iniaatas 
para sa paglilisensiya sa mga empleyado at tagatustos, 
pagsubok sa mga kagamitan sa sugal, at pagkakaroon ng 
mga programang tumutulong sa mga indibidwal na 
magsugal nang responsable. Bilang karagdagan, ang 
kasunduan ay nagpapahintulot sa tribo na gumawa ng isa 
o dalawang aksiyon kung ang estado ay nagpahintulot sa 
di-tribong mga entidad na magpatakbo ng slot machines. 
Sa partikular, ang tribo ay maaaring (1) magpatigil sa 
sugal at gumawa ng mga partikular na pagbabayad na 
tinalakay sa itaas o (2) magpatuloy sa sugal at makipag-
unawaan sa mga binawasang pagbabayad.

Lokasyon ng Iminumungkahing Kasino ng North Fork at Lupa ng Tribong Wiyot
Pigura 1

Chukchansi	Gold	Resort	&	Casino
North	Fork	Rancheria

Mono	Wind	Casino

Table	Mountain	Casino
Madera

Eureka

Fresno

Iminumungkahing	
Kasino	ng		
North	Fork

Lupa	ng		
Tribong	Wiyot

Tachi	Palace

Kalapit	na	mga	Kasino	ng	Tribo

Lupa	ng	North	Fork	o	Wiyot

Eagle	Mountain
Casino

Mga Epekto sa Pananalapi
Ang mga epekto sa pananalapi ng mga kasunduan at 

kaugnay na mga MOU sa estado at mga lokal na 
pamahalaan ay depende sa iba't ibang mga isinasaalang-
alang, kabilang:

•	 Ang laki at uri ng kasinong binuksan sa County ng 
Madera.

•	 Ang laki ng epekto ng bagong kasino sa ibang mga 
negosyo ng tribo at di-tribo sa California—kabilang 
ang ibang mga pasilidad ng sugal.

•	 Ang paraan na ang mga partikular na iniaatas sa 
kasunduan at mga MOU ay ipinatutupad.

Kaya, may ilang mga kawalan ng katiyakan tungkol sa mga 
epekto sa pananalapi ng estado at mga lokal na pamahalaan 
na tinalakay sa itaas.

Mga Pagbabayad sa Lokal na Pamahalaan
Ang North Fork Rancheria ng mga Indiyang Mono ay nakipag-unawaan at pumirma sa memorandum ng 

pagkakaunawaan (mga MOU) sa tatlong entidad ng lokal na pamahalaan. Ang mga MOU na ito ay nag-aatas sa 
tribo na gumawa ng mga pagbabayad pagkatapos ng konstruksiyon ng kasino upang (1) mapagaan ang posibleng 
mga epekto ng kasino sa komunidad (tulad ng tumaas na mga gastos para sa karagdagang pagpapatupad ng batas 
o para sa mga pagpapabuti ng transportasyon) at (2) suportahan ang iba't ibang mga serbisyo o programa (tulad 
ng pagpapanatili ng mga parke o mga programa sa pagsasanay para sa trabaho). Ang mga kasunduang ito ay sa:

•	 County ng Madera. Ang MOU na ito ay nag-aatas ng isang-beses na mga pagbabayad sa county na umaabot ng 
nasa pagitan ng $6.9 na milyon at $17.9 na milyon at taunang mga pagbabayad sa buong buhay ng kasunduan 
na $3.8 milyon sa sandaling magbukas ang kasino. Ang mga pagbabayad na ito ay iaakma bawat taon para sa 
implasyon hanggang mabayaran. Ang MOU ay may kasama ring isang hangarin para sa tribo na pagkuha ng 50 
porsiyento ng mga empleyado ng kasino mula sa mga residente ng county.

•	 Lunsod ng Madera. Ang MOU na ito ay nag-aatas ng isang-beses na mga pagbabayad sa lunsod na umaabot ng 
nasa pagitan ng $6.3 milyon at $10.3 milyon at taunang mga pagbabayad sa buong buhay ng kasunduan na 
$1.1 milyon sa sandaling magbukas ang kasino. Katulad sa MOU ng county, ang isang-beses at patuloy na mga 
pagbabayad ay iaakma para sa implasyon. Ang MOU ay may kasama ring isang hangarin para sa tribo na pagkuha 
ng 33 porsiyento ng mga empleyado ng kasino mula sa mga residente ng lunsod.

•	 Distrito ng Patubig ng Madera. Ang MOU na ito ay nag-aatas ng taunang mga pagbabayad na $47,500. Ang 
MOU ay may kasama ring mga tadhana para sa karagdagang pagbabayad kung mas maraming tubig ang 
ginagamit ng kasino kaysa inaasahan.

Bilang karagdagan, ang kasunduan sa North Fork ay nag-aatas sa tribo na (1) gumawa ng taunang mga 
pagbabayad sa ibang mga lokal na pamahalaan sa loob ng 25 milya ng kasino ng North Fork na negatibong 
naapektuhan o (2) ideposito ang mga pondong ito sa Ipinagkakatiwalang Pondo ng Pagbahagi ng Kita. 
Tinatantiya ng North Fork na ang mga pagbabayad na ito ay pangkaraniwang mga $3.5 milyon sa isang taon sa 
buong buhay ng kasunduan.

Mga Epekto sa Estado at mga Lokal na Pamahalaan
Gaya ng inilarawan sa unahan, ang North Fork ay 

gagawa ng iba't ibang mga pagbabayad sa estado at 
tinukoy na mga lokal na pamahalaan. Ang mga kitang ito 
ay pangkaraniwang gagamitin upang tugunan ang mga 
gastos na may kaugnayan sa pagpapatakbo ng isang 
bagong kasino sa County ng Madera.

Mga Epekto sa Estado. Sa ilalim ng kasunduan sa 
North Fork, ang tribo ay gagawa ng mga taunang 
pagbabayad sa SDF na inaasahang sasaklaw sa kabahagi 
nito sa aktuwal na mga gastos sa pangangasiwa ng estado, 
problema sa pagsusugal, at iba pang mga gastos. Bilang 
karagdagan, ang North Fork ay magbabayad sa Caltrans 
para sa anumang mga serbisyo na may kaugnayan sa 
transportasyon na ipinagkakaloob sa ilalim ng kasunduan 
sa tribo. Ang mga pagbabayad na ito ay pangkaraniwang 

mga $1.5 milyon taun-taon sa buong buhay ng 
kasunduan.

Mga Epekto sa Lokal na Pamahalaan. Pagkatapos 
iakma para sa implasyon, tinatantiya namin na ang 
County ng Madera at ang Lunsod ng Madera ay 
malamang na tumanggap ng nasa pagitan ng $16 na 
milyon at $35 milyon sa isang-beses na mga pagbabayad 
mula sa North Fork para sa mga tinukoy na serbisyo. 
Katulad nito, ang County ng Madera, ang Lunsod ng 
Madera, at Distrito ng Patubig ng Madera ay tatanggap 
ng mga $5 milyon sa mga taunang pagbabayad sa 
sandaling magbukas ang kasino hanggang sa katapusan 
ng kasunduan. Bilang karagdagan, ang ibang mga lokal 
na pamahalaan ay maaaring tumanggap na $3.5 milyon 
taun-taon sa buong buhay ng kasunduan.

Mga Kita ng Estado at mga Lokal na Pamahalaan
Epekto sa mga Kita. Ang paggasta sa sugal sa isang 

bagong kasino ay pangkaraniwang nanggagaling sa 
kapinsalaan ng: (1) ibang paggasta sa sugal (halimbawa, 
sa kalapit na mga kasino o silid ng baraha o sa loterya ng 
estado) o (2) ibang mga ayon sa pagpapasiya na mga 
pinagkukunan ng paggasta (tulad ng mga pelikula at 
pagkain sa labas). Ang mga paglipat na ito sa paggasta ay 
maaaring magresulta sa nabawasang mga pagbabayad na 
natatanggap ng estado at mga lokal na pamahalaan.

•	 Nabawasang mga Kita na May Kaugnayan sa 
Sugal. Ang estado at mga lokal na pamahalaan ay 
kasalukuyang tumatanggap ng mga kita mula sa 
ibang mga anyo ng sugal—tulad ng Loterya ng 
California, karera ng kabayo, at mga silid ng baraha. 
Ang pinalawak na sugal sa mga lupa ng tribo ay 
maaaring magbawas sa ibang mga pinagkukunan ng 
pang-estado at lokal na mga kita. Bilang karagdagan, 
ang bagong kasino ng North Fork ay aakit ng mga 
parokyano na kung hindi ay pupunta sa ibang mga 
kasino ng tribo sa California. Ang ibang mga tribong 
ito ay tatanggap ng mas kaunting mga kita mula sa 
kanilang mga kasino at maaaring magbayad ng mas 
kaunti sa estado sa ilalim ng mga tadhana ng 
kanilang mga kasunduan.

•	 Mga Epekto sa Nabubuwisang Aktibidad na 
Pangkabuhayan. Ang mga Taga-California ay 
gagasta ng mas marami ng kanilang kita sa mga 
pasilidad ng tribo, na di-saklaw ng karamihan ng 
mga uri ng pang-estado at lokal na mga buwis. Ito ay 
nangangahulugang ang mga Taga-California ay 
gagasta ng mas kaunti sa ibang mga negosyo na 
napapailalim sa pang-estado at lokal na mga buwis—
halimbawa, hotel, restawran, at libangan na mga 
negosyo sa labas ng mga lupa ng tribo. Ito ay 
magreresulta sa nabawasang mga kita sa buwis para sa 
estado at mga lokal na pamahalaan.

Itong mga posibleng kabawasan sa kita ay hindi magiging 
malaki.

Mga Epekto sa Lokal na Ekonomiya. Ang 
pagbubukas ng bagong kasino ng North Fork ay 
magreresulta sa mga taong pupunta sa County ng 
Madera mula sa labas ng lugar upang magsugal at bumili 
ng mga paninda at serbisyo. Ang paggastang ito ay 
mangyayari sa pareho ng mga lupa ng tribo at sa mga 
nakapaligid na komunidad. Bilang karagdagan, ang tribo 
ay malamang na kumuha ng mga empleyado para sa 
pasilidad na bibili rin ng mga paninda at serbisyo sa loob 
ng county. Bilang resulta, ang mga lokal na pamahalaan 
sa County ng Madera ay malamang na makaranas ng 
paglaki ng mga kita mula sa tumaas na aktibidad na 
pangkabuhayan. Ang mga tumaas na kitang ito ay 
pangkaraniwang mapapagaan ng mga pagkawala ng kita 
mula sa nabawasang aktibidad na pangkabuhayan sa mga 
nakapaligid na county.

Bisitahin ang http://cal-access.sos.ca.gov para sa 
mga detalye 

tungkol sa perang iniambag sa labanang ito.




